
Kupu Mātāmua

Ko te paiherenga o ēnei kōrero mō ngā tūpuna o Te Tai Tokerau e Melinda 
Webber rāua ko Te Kapua O’Connor, he tohu i te kaha me te manawanui o ō 
tātou tūpuna mai rānō. Ina mōhio tātou ki ā rātou mahi, ka nui atu te mōhio i 
pēhea te pānga mai o aua mahi ki te hapū, ki te iwi, otirā, ki te āhua noho o te 
iwi whānui i te rā nei. Mai anō i te rau tau 1800, he tomokanga a Te Tai Tokerau 
mō ngā iwi o te ao. I runga i tērā, me whakarite tikanga hou ngā tūpuna kia 
pai ai te noho tahi ki a tauiwi. Ko ētahi o aua tikanga, he tikanga mau tonu mō 
ngā tini iwi e tae konene mai ana ki konei, tae noa mai ki tēnei rā. Ko tētahi 
hautoru o ngā iwi katoa o tēnei whenua, kei Te Tai Tokerau e noho ana.

E mau tonu nei te hā o ā rātou mahi i runga i te whenua nei i tēnei wā. 
Āe, e tautohetohetia tonutia ana ngā kōrero nei, hoi, ko te mea nui kē, mā ēnei 
kōrero ka hōhonu kē atu ai te puna kōrero mō te pūtaketanga mai o tātou, ngā 
uri. Ka mārama tātou ki tō rātou ao, ka mōhio ake tātou me pēhea te hīkoi atu 
ki mua, me pēhea hoki ā tātou ake mahi ā ngā wā kei te heke mai. 

Kei hapa tātou i tēnei tū tangata i tēnei rā, he kaihohou rongo, he kaipara 
huarahi, he kaihautū, he kaitōrangapū, he kaingārahu, he kaitorotoro, he 
kaiārahi. E hāngai tonu ana ki te ao e tū nei. Kī pai ngā uri o Te Tai Tokerau, 
koia anō ēnei ko ā rātou mahi, hei painga, hei oranga, mō te hapū, mō te iwi, 
mō te motu katoa.

Kia hora te marino
Kia whakapapa pounamu te moana

Kia tere te kārohirohi
I mua i tō huarahi

Kahurangi Cindy Kiro (Ngāpuhi, Ngāti Hine, Ngāti Kahu)
Huitanguru 2022




